
Аннотация 
Аталмыш мақалада Мағжан Жұмабаевтың шығармашылығы қарастырылады. Ақын 

поэзия арқылы өзін қоғамдық күрестің белсенді қатысушысы ретінде танытты. Мақалада 
ұлы қаламгердің, жалынды ақынның терең ойшылдығы, көрегендігі жəне азаматтық мінезі 
қарастырылады.  

Түйінді сөздер: Мағжан, философия, ақын, шығармашылық, ойшыл, дүниетаным, 
патриотизм. 

Аннотация 
В данной статье рассматривается творчество Магжана Жумабаева. Поэт через 

поэзию проявил себя активным участником общественной борьбы. В статье 

рассматриваются глубокая мысль, видение и гражданский характер великого писателя, 
пламенного поэта. 

Ключевые слова: Магжан, философия, поэт, творчество, мыслитель, мировоззрение, 
патриотизм.  

Abstract 
This article discusses the work of Magzhan Zhumabayev. The poet through poetry proved 

to be an active participant in the social struggle. The article deals with the deep thought, vision 
and civic character of the great writer, ardent poet. 

Keywords: Magzhan, philosophy, poet, creativity, thinker, worldview, patriotism. 
 

 «Мағжан - культурасы зор ақын... заманнан  
басып озып, ілгерлеп кеткен ақын болады...  

Сондықтан бүгінгі күннің бар   
жазушыларының ішінен келешекке бой  

рып, артқы күнге анық қалуға жарайтын  
сөз Мағжан сөзі».  

Мұхтар Əуезов. 
Жиырмасыншы ғасырдың басы –қазақ философиясының даму тарихы тұрғысынан 

əлі күнге дейін толық жəне терең зерттелмеген кезең. Бұл кезеңде əйгілі ақындар мен 
жазушылардан, ғалымдар мен қоғам қайраткерлерінен құралған демократиялық бағыттағы 
қазақ зиялыларының ерекше шоқжұлдызы: Шəкəрім Құдайбердіұлы, Əлихан Бөкейханов, 
Ахмет Байтұрсынов, Мұстафа Шоқай, Міржақып Дулатов, Жүсіпбек Аймауытов, Мағжан 
Жұмабаев , Мұхтар Əуезов сынды алыптар өмір сүрді. Шын мəнінде олар өз заманының 
озық туған тұлғалары еді. 

Əлемді, адамды, оның өзін-өзі тануын, тұлғаның өмірдегі орны мен рөлін 
философиялық жəне этикалық тұрғыдан жан-жақты зерделеуге айрықша мəн беру  қазақ 
философиясының ерекше сипаты болып табылады. «Қазіргінің талай елін қайран 
қалдырған осынау байтақ кеңістікті кернеген поэзиялық əлем, - деп атап көрсетті Президент 
Н.Ə.Назарбаев өзінің «Тарих толқынында» атты кітабында,- тек қана сұлулық пен сезімнің 
шеңберінде шектелмеген. Ол жаңашылдықтың жалынын лаулата білген. Содан да болар, 
қазақтың поэзиялық шығармашылығында мейлінше терең танымдық қасиеттер бар. 
Сондықтан да қазақтың дəстүрлі поэзиясы ұдайы философиямен шендесіп жатады». 

Жиырмасыншы ғасырдың басындағы қазақ ойшылдары адам бойындағы даралық 
қасиетке ерекше мəн берді, кез келген кісіге қайталанбас жаратылыс жұмбағы ретінде 
қарады, адам мен ұлттың тарихтағы рөлін дұрыс бағалай білді. Дəл осы кезде өмір сүрген 
ең көрнекті қазақ ақындарының бірі Мағжан Жұмабаев поэзия аспанын өзінің құдай берген 
жарқын талантымен ерекше шұғылаға бөледі. «Абай да сөздің ішін мəнерлеп, тонын сұлу 
қылуға тырысқан, бірақ дыбыспен сурет жасауда, сөздің сыртқы түрін əдемілеуде 
Мағжанға жеткен қазақ ақыны жоқ... Олай болса, ақындық жүзінде Абайдан соңғы 
əдебиетке жаңа түр кіргізіп, соңына шəкірт ерткен, мектеп ашқан күшті ақын Мағжан 
екеніне дау жоқ»- деп жазды Жүсіпбек Аймауытов.  

Мағжан Жұмабаевтың шығармаларында айтылатын қағидалар мен ойлар, ақын 
жүрегін мазалаған толғаныстар бүгінгі таңда өз мəнін жойған жоқ. Керісінше, уақыт озған 
сайын ұлттық, ұлыстық, жалпыадамзаттық философиялық-əлеуметтік проблемалар 
қатарында алдымызда қайта шығып отыр. 

Ақынды алғашқы өлеңдерінен бастап, соңғы демі үзілгенше туған халқының, бүкіл 
түрік жұртының, жалпыадамзаттың тағдыры толғандырады. Ес білгеннен көкжиекке дейін 
керілген кең байтақ даланы тамашалап, еркін өскен, елінің өткен даңқты тарихы мен ертегі-
аңыздарын құлағына құйып өскен Мағжан бойында өршіл ұлттық рух кемерінен асып 
төгіледі: 

«Шынында менің өзім де-от, 
Қысылған қара көзім де-от. 

Мен оттанмын, от – менен 
Жалынмын мен жанамын 
Оттан туған баламын». 
Ақынның «от» деп отырғаны - халықтың ұлттық рухы. Ұлттың тарихи жəне 

философиялық зердесін оятып, рухын көтеру арқылы ғана ел тəуелсіздігіне қол жеткізуге, 
тіпті, əлем халқына өз өркениетіңді танытуға болады деп есептейді. 

«Ұйқы басқан қабағын, 
Бастыра киген тымағын, 
Жалқаулықты жар көрген. 
Жүрген ескі заңымен,  
Алдындағы малымен,  
Бірге жусап, бірге өрген. 
Алаш деген елім бар,  
Неге екенін білмеймін- 
Сол елімді сүйемін!»- деп суреттейді ақын сол замандағы ұлтының болмысы мен 

тұрмысын. Ақын əлемде не болып жатқанымен шаруасы жоқ, қоңырқай тіршілік кешіп 
жатқан халқын сүйіп қана қоймайды, оның ертеңгі болашағының жарқын болатынына 
сенеді. Оның сол жарқын болашаққа тезірек жетуі үшін жанын да, қанын да аямайтынын 
паш етеді.  

Мағжан Жұмабаев –қазақтың ұлттық ақыны. Ол қазақ қауымын құрайтын барша 
əлеуметтік таптардың, топтардың, ру-тайпаның қай-қайсысына да, бір адамына дейін бүкіл 
өлеңімен, өмірімен жанын сала қызмет етеді. Сонымен бірге ол ұлт шеңберінде қалып 
қойған жоқ. Нағыз ұлт ақыны күллі адамзат ақыны да.Ұлтты сүю, кісілік деңгейге дейін 
көтерілу, туған халқының мүддесі үшін құрбандыққа баруға əзірлік- Мағжан Жұмабаевтың 
өмірлік мұраты. Жас ұрпаққа арналған «Педагогика» оқулығында: «Өз елін сүю дегеннен 
адам өз халқынан басқа халықтарды мейлінше жек көрсін, басқа халықтарға қасқыр болып 
тисін деген сөз шықпайды. Адам өз халқының адамдарын сүюінің үстіне басқа 
халықтардың адамдарын сүюге міндетті», - деген де Мағжан («Педагогика», 136-137 
беттер). 

Жиырмасыншы ғасырдың бас кезіндегі қазақ зиялыларының басты мұраты-елін 
құлдықтан құтқару, жаң ұлттық сананы қалыптастыру, өзге өркениетті елдер қатарына қосу 
болды. Мағжан да осы мұратты жүзеге асырудың жолдарын іздеп, басын тауға да, тасқа да 
соққан. 

«Кітап əпер, оқысын, балаң қолына, 
Малды аяма оқу-білім жолына. 
Өнер алып, басқалармен қатар бол, 
Қосыл бірдей азаматтың тобына!- деп қазақ ұлтының əлемдік өркениет көшіне 

қосылуының жолын өнер-білімнен, жас ұрпақтың өзге елдердегі замандастарымен бəсекеге 
түсе алатындай етіп  тəрбиелеу ісінен іздейді. 

Ойшыл ақын адам болмысына жақсылық жасауға деген ұмтылыс пен жамандықтан 
бойын аулақ салу тəн деп есептейді. Мағжанның пікірі бойынша бақытты өмір адам мен 
қоғамның, ұлт пен адамзаттың бірлігін қалайды. Адам бақыты-біріншіден, анаға, одан кейін 
жақынына, Отанына сүйіспеншілігіне, екіншіден, ұлт пен адамзаттың жай-күйіне тəуелді. 
Адам өз заманы мен мəдениетінің перзенті, ол өзінің қызметінде өз ұлты мен адамзаттың 
мүддесін басшылыққа алады.  

Ой еркіндігі Мағжан дүниетанымының басты принциптерінің бірі. Еркіндік 
адамның өз ойы мен ісі үшін жауапкершілікте екенін білдіреді. Жауапкершілік сезімі 
адамның басқалармен өмір сүру қажеттілігінен туындайды. Адамның ақылы мен ойы 
қаншалықты терең болса, соншалықты оның жауапкершілік сезімі де жоғары. Ұлы ойшыл 
адамның жандүниесіне керекті бірден-бір қасиет-қиялдың қалыптасуына жағдай 
тудыратын оның қоршаған ортасы деп санаған. 

Кеңестік құқықтық саясат ұзақ уақыт бойы осындай кемеңгер ақынның есімін  
айтқызбай, халық жадынана ұмыттыруға тырысып бақса да, Мағжан жырлары қара 
түнектің өзін жарып шықты, сөйтіп, өзі армандаған тəуелсіз қазақ елінің еркін ойлы 
азаматтарына мəңгілік рухани азыққа айналды. 

«Жібердің басқа жұртқа Жолбасшылар, 
Əр жұрттың жолбасшымен көзі ашылар. 
Не елші, не жол сілтер кітабы жоқ, 
Алашқа əлде жазғаны бар да шығар?-деп бүгінгі күнді болжап кеткен ақынның 

сұңғылалығына тəнті бола отырып, нағыз сын сағатта елімізіді тəуелсіздікке бастаған 
Жолбасшының да, жол сілтер кітаптардың болғанына мың да бір шүкіршілік етеміз. 

Шын мəнінде елін, жерін сүйген адам ғана халқының патриоты бола алады. Олар 
халқына адал қызмет етіп, өмірін соған арнайды. Патриоттар елінде болып жатқан əрбір 
оқиғадан қалыс қала алмайды. Жақсы болса, халқымен бірге қуанады, жаманына күйзеледі. 
Мағжан да өзінің бар саналы өмірін туған халқына қызмет етуге арнаған 
шығармашылығымен елінің елдігін де, ездігін де жырға қосқан, сонысы үшін отқа да 
күйген, суға да түскен аяулы азаматтарымыздың қатарында көріне біледі. Əдебиет 
бақшасында ұзақ жылдар бойы еңбектенуге тағдыр оған жазбады. Небəрі он бес жылдың 
шабыт жолының өзі де жеңіл бола қойған жоқ. Заманымен күресті, арбасты, айқасты. 
Ақыры өзі майып болды. Бірақ оны жеңілді деп айта алмайсың. Ол жеңді. Аз ғұмырын саз 
мұратымен ұзартты.  

М.Жұмабаевтың барлық шығармалары ұлттық нақышта жазылып, патриоттық рухқа 
толы, отансүйгіштік, түрікшілдік идеялар өзекті орын алған. Педагог-ақын өзінің əрбір 
шығармасы арқылы оқушыларды патриоттық қасиетке тəрбиелеуге бағыттады. Оның 
«Педагогика» атты оқулығы тұнып тұрған халықтық педагогика мен психологиясы. Онда 
халықтың мінез-құлқы, əдет-ғұрпы, бала тəрбиелеудегі тəсілдері ерекше нақышпен 
суреттелген. Педагог-ғалым М.Жұмабаев халық педагогикасын  ғылыми тұрғыдан баяндай 
отырып, оларды қолданудың əдіс-тəсілдерін жаңаша жайғдайда пайдаланудың қажеттілігін 
ұсынды.Сол мұралар арқылы оқушыларды ізгілікке, адамгершілікке, адами ұлы 
қасиеттерге тəрбиелеудің жолдарын көрсетті.  

Елбасы Н.Ə.Назарбаев өзінің «Болашаққа бағдар:рухани жаңғыру» атты 
мақаласында «Туған жерге деген сүйіспеншілік Туған елге – Қазақстанға деген патриоттық 
сезімге ұласады» деп жазды. Біздің басты міндетіміз- өсіп келе жатқан ұрпақтың бойында 
туған жерге деген сүйіспеншілік, болып жатқан оқиғаларға немқұрайлы қарамау жəне өз 
мемлекетінің өркендеуіне белсенді қатысу сияқты адамгершілік қасиеттерді тəрбиелеу 
жəне Мағжан бастаған жолды əрі қарай жалғастыру. 

Мағжан поэзиясы келер ғасырлардағы талай ұрпаққа ата-бабаларының мұны мен 
шерін, арманы менрухын ұмыттырмай, үнемі құлағына құюмен болары анық. Жер бетінде 
Қазақ елі мəңгі тұрғанда, осынау мəңгілік сарын да ешуақытта үзілмейді жəне сөнбейді деп 
ойлаймыз. 

